
Farg‘ona davlat universiteti. 

 

Bugungi kunda jahonda yuz berayotgan tahlikali voqealar, shubhasiz, har bir 

davlatning xavfsizlik choralari kuchaytirilishini talab qilmoqda. Xavfsizlik tushunchasi 

keng qamrovli bo‘lib, shaxs, jamiyat va davlatning hayotiy manfaatlarini ichki va tashqi 

tahdidlardan himoyalanganlik holatini anglatadi, bunda xavfsizlikning asosiy 

obyektlari - shaxs, jamiyat va davlatdan iborat. Ushbu xavfsizlik obyektlarining 

barchasi bir-biri bilan uzviy bog‘liq va ular orasidagi asosiy aloqa shaxs hisoblanadi. 

Uning hayoti va sog‘lig‘ini, huquq va erkinliklarini, qadr-qimmatini va mol-mulkini 

himoya qilish boshqa xavfsizlik obyektlarining xavfsizligi bilan chambarchas 

bog‘liqdir. 

O‘zbekiston Respublikasi fuqarolarining shaxsiy xavfsizligi ularning 

konstitutsiyaviy huquq va erkinliklarni ta’minlanishini, hayot sifati va darajasini 

oshirishini, jismoniy, ma’naviy va intellektual rivojlanishini real ta’minlashni nazarda 

tutadi. 

Jamiyat xavfsizligi bu uning moddiy va ma’naviy qadriyatlarini, qonuniyligi va 

tartibini himoya qilishni, demokratiyani mustahkamlashni o‘z ichiga oladi. 

Shuningdek, ijtimoiy adolat printsipi asosida ijtimoiy kelishuvga erishish va uni 

saqlash, aholi faolligining ijodiy rolini oshirish hamda O‘zbekistonning milliy va 

madaniy tiklanishi ham jamiyat xavfsizligining muhim yo‘nalishi hisoblanadi. 

Davlat xavfsizligi bu - uning konstitutsiyaviy tuzumini, suverenitetini va hududiy 

yaxlitligini himoya qilishdan iborat bo‘lib, siyosiy, iqtisodiy va ijtimoiy barqarorlikni 

ta’minlashni, qonunlarning so‘zsiz bajarilishini, buzg‘unchi kuchlarga, korrupsiyaga, 

byurokratiyaga qat’iy qarshilik ko‘rsatishni, mamlakatning harbiy salohiyatini 

muntazam oshirib borishni, chegaralar daxlsizligining ta’minlanishini  qamrab oladi. 

Jahon tajribasida xavfsizlik tizimi davlat, mintaqaviy yoki tarmoq miqyosida 

to‘rtta rejimda ishlaydi. Bular: 

- tinchlik davri rejimi - bu mamlakatning milliy manfaatlariga tahdid 

bo‘lmagan yoki ularni amalda zararsizlantirish sharoitida xavfsizlik tizimining normal 

ishlash tartibi; 

- yuqori tayyorgarlik rejimi - bu xavfsizlik tizimining oldini olishni talab 

qiladigan tahdidlar mavjud bo‘lgandagi ishlash tartibi; 

- favqulodda holat rejimi - bu zararsizlantirish yoki yo‘q qilishni talab 

qiladigan, davlatning milliy manfaatlariga tahdidlar mavjud bo‘lganda xavfsizlik 

tizimining ishlash tartibi; 

- urush davri rejimi - bu davlatning hududiy yaxlitligi buzilgan taqdirda, uni 

himoya qilish uchun vujudga kelgan to‘g‘ridan to‘g‘ri qurolli to‘qnashuvlar bo‘lib, 

dushmanni yakson qilishni talab qiladigan, mamlakatning milliy manfaatlariga 

tahdidlar mavjud bo‘lgandagi xavfsizlik tizimining ishlash tartibi hisoblanadi. 

Shuningdek, xavfsizlik tarkibini quyidagi turlarga ajratish mumkin: 

1. Siyosiy xavfsizlik - umummilliy manfaatlarni amalga oshirish va ijtimoiy 

farovonlikka erishishga qaratilgan faoliyatni amalga oshirish uchun mo‘ljallangan 

bo‘lib, bunda barcha ijtimoiy qatlamlar u yoki bu tarzda hokimiyat apparati faoliyati 

bilan uzviy bog‘liq bo‘ladi, uning faoliyatini qo‘llab-quvvatlaydi yoki o‘z pozitsiyasini 

bildiradi. 

2. Iqtisodiy xavfsizlikka iqtisodiyot tizimining eng muhim sifat xarakteristikasi 

sifatida qaraladi, bu aholining normal yashash sharoitlarini saqlab qolish qobiliyatini 

belgilab beradi. 

3. Ijtimoiy xavfsizlik - bu nafaqat jamiyatning ijtimoiy tashkilotining tuzilishi, 

balki siyosiy, huquqiy, ekologik vaziyat, fuqarolik jamiyati va davlatning moddiy va 

intellektual resurslari mavjudligi bilan bog‘liq bo‘lgan ijtimoiy hayotning barcha 

himoya vositalarining kombinatsiyasi hisoblanadi. 

4. Ma’naviy xavfsizlik - bu ijtimoiy ong, ma'naviy qadriyatlar va madaniyatni 

birlashtirgan ijtimoiy-madaniy muhitning ma'lum bir holati sanaladi. 

5. Axborot xavfsizligi - bu davlatning axborot resurslari va xavfsizligi, axborot 

sohasidagi shaxs va jamiyatning qonuniy huquqlarining holatidir. 

6. Mamlakatimizda olib borilayotgan islohotlar birinchi navbatda aholini har 

tomonlama qo‘llab quvvatlash, fuqarolar xavfsizligini ta’minlash, mamlakat iqtisodiy 

qudratini yanada oshirish, Qurolli Kuchlarimizning harbiy salohiyati muntazam 

oshirib borish, o’zaro manfaatli va teng tashqi siyosat olib borishga qaratilgan. Albatta, 

o‘zini anglab yetgan har bir inson tinch sharoitlarda yashashni, farzandlariga munosib 

hayotiy sharoit yaratishni xohlaydi. “Ehtiyojlar piramidasi”ni yaratgan psixolog 

A.Maslou o‘zining “Motivatsiyalar nazariyasi” asarida ta’kidlaganidek, odamlarning 

xilma-xil va o‘zgaruvchan ehtiyojlari har doim va barcha uchun o‘zgarmas bo‘lgan 

insonning asosiy ehtiyojlari matritsasiga, faoliyatning ichki motivatorlariga 

asoslanadi(A.Maslouning motivatsiya nazariyasi, 1954). Birinchi navbatda, fiziologik 

ehtiyojlar - insonning omon qolishini ta'minlaydigan ehtiyojlar - bular suv, oziq-ovqat, 

dam olish, jinsiy aloqa va boshqalarni o’z ichiga oladi. Ikkinchi o‘rinda xavfsizlikka 

bo‘lgan ehtiyoj - atrofdagi dunyoning jismoniy va psixologik tahdidlaridan himoya 

qilish va kelajakda bu ehtiyojlar qondirilishiga bo‘lgan  ishonch. Uchunchi o‘rinni 

ijtimoiy ehtiyojlar - boshqa odamlar bilan ijtimoiy muloqot qilish ehtiyoji egallagan. 

Bunda oilaviy munosabatlar, sevgi va hokazolar, shuningdek, atrofingizdagi odamlar 

sizni qabul qiladilar hamda tushunadilar. Keyingi o‘rin hurmatga bo‘lgan ehtiyoj - o‘z-

o‘zini hurmat qilish, vakolatga ega bo‘lish, atrofdagilar tomonidan tan olinish kabilarni 

o‘z ichiga oladi. Eng yuqori o‘rinda o‘zini namoyon qilish, o‘zini anglash zarurati - bu 

insonning ichki salohiyatini ro‘yobga chiqarish va shaxsni shaxs sifatida rivojlantirish 

uchun zarur bo’lgan shart-sharoitlarni anglatadi. 

Shunday qilib, insonning xavfsizlikka bo‘lgan ehtiyoji qolgan asosiy ehtiyojlari 

unga “xizmat qiladigan” va “o‘sadigan” ildiz hisoblanadi. Chunki xavfsizlik inson 

hayotining barcha sohalaridagi ongli faoliyatning asosiy maqsadi hisoblanadi 

Umuman olganda, shaxs xavfsizligiga jamiyat xavfsizligi shartlaridan biri sifatida 

qaraladi, bu esa o‘z navbatida xavfsiz davlatni tashkil etadi. Insonning ustuvorligi, 

uning huquqlari va erkinliklari konstitutsiyaviy qadriyatlar printsipiga asoslanib, 

xavfsizlik obyektlari triadasida asosiy xarakterga ega bo‘lgan shaxsning xavfsizligi 

birinchi o‘ringa chiqadi. Bundan tashqari, odamni qisqa vaqt ichida shaxs sifatida 

ko‘rib chiqish mumkin emas. Chunki "shaxsni shakllanishi" degan tushuncha mavjud 

bo‘lib, “u inson hayoti davomida shakllanadi, tug‘ilish paytidayoq paydo bo‘lmaydi” 

degan xulosaga kelish mumkin. 

Har qanday shaxs uchun ijtimoiy-siyosiy muhit bilan munosabatlarni 

o‘rnatishning muvaffaqiyati ko‘p jihatdan davlat tomonidan unga berilgan shaxs 

xavfsizligining ijtimoiy kafolatlari tizimiga bog‘liq bo‘ladi. 

O‘zbekiston Respublikasining yangi tahrirdagi Konstitutsiyasida (2023) ijtimoiy 

xavfsizlik quyidagicha ifodalanadi: 

1. Ijtimoiy ta’minot: 

- yoshga qarab; 

- kasallik, nogironlik, boquvchisini yo‘qotish holatlarida; 

- bolalarni tarbiyalash uchun; 

- va qonunda belgilangan boshqa hollarda (46-modda); 

2. Uy-joy, tibbiy yordam va sog‘liqni saqlash, qulay muhit huquqiga ega bo‘lgan 

fuqarolarning munosib turmush darajasini saqlab qolish (47-48-49-moddalar). 

Ushbu konstitutsiya normalari Inson huquqlari Umumjahon deklaratsiyasining 

22-moddasida (1948) o‘z aksini topgan. 

Shunga asoslanib, shaxs xavfsizligining ijtimoiy kafolatlarining asosiy shakllari 

yashash minimumi va unga asoslangan eng kam pensiya va eng kam ish haqi, bola 

tug‘ilganda, ishsizlik, kasallik, vaqtincha mehnatga layoqatsizlik, homiladorlik va 

tug‘ish munosabati bilan moddiy yordam, bolani tarbiyalashda, ayniqsa, yolg‘iz ota-

onalar uchun, yetimlarni qo‘llab-quvvatlash, nogironlar, kam ta'minlangan fuqarolarga 

ko‘maklashish eng muhim omillar hisoblanadi. 

Shaxsning jismoniy xavfsizligi odamlarning aksariyati uchun ustuvor ahamiyatga 

ega. Bu insonning tanasini, uning tuzilishi va o‘ziga xos metabolizmining yaxlitligiga 

tashqi tajovuzlardan himoya qilish uchun biologik ehtiyojini aks ettiradi. Bu odamga 

har qanday sharoitda, har qanday jamiyatda o‘zini qulay his qilish imkonini beradi. 

Uning yutug‘i har bir shaxs, umuman jamiyat, davlat va butun dunyo hamjamiyatining 

asosiy vazifasidir. 



O‘ZBEKISTONDA FANLARARO INNOVATSIYALAR  VA 
           22-SON              ILMIY TADQIQOTLAR JURNALI                       20.09.2023 

 

Shaxsning iqtisodiy xavfsizligi jamiyatdagi farovonlik va barqarorlikning 

ko‘rsatkichidir. Bu insonning iqtisodiy manfaatlarini himoya qilishga bo‘lgan 

ishonchiga asoslanadi. Shaxsning iqtisodiy xavfsizligi, nafaqat, inson yashaydigan 

davlat yoki jamiyatga, balki shaxsning o‘ziga ham bog‘liq. Bundan tashqari, butun 

jamiyatning iqtisodiy xavfsizligi har bir fuqaroning, har bir shaxsning iqtisodiy 

xavfsizligi bilan uzviy bog‘liqdir. 

Shaxsning axborot xavfsizligi - bu uning huquqlari va erkinliklarining barcha 

axborot qurilmalaridagi xavfsizligi taminlangan shaxs hayotining holati va shartidir. 

Shaxsning axborot xavfsizligi psixikani, ongni xavfli axborot ta'siridan (manipulyatsiya, 

noto‘g‘ri ma’lumotlar va boshqalar) himoya qilish bilan tavsiflanadi. Bu shaxsning 

shaxsiy fazilatlariga ham, jamiyatdagi axloqiy, ijtimoiy va huquqiy sharoitlarga ham 

ta’sir qiladi. 

Shaxsning psixologik xavfsizligi, qoida tariqasida, insonning asosiy ehtiyojlarini 

qondirish bilan bog‘liq bo‘lgan - fiziologik, moddiy, axborot, shuningdek aloqa, o‘zini 

namoyon qilish va o‘zini o‘zi qadrlash ehtiyojlarining amalga oshish shart sharoitlari 

bilan bo‘g‘liq. Zamonaviy axborot va ijtimoiy bosim sharoitida shaxsning mavjudligi va 

rivojlanishi bog‘liq bo‘lgan psixologik xavfsizlikka bo‘lgan ehtiyoj odamda dominant 

rol o‘ynaydi. 

Shaxs xavfsizligi subyektlari – davlat va uning institutlari (qonun chiqaruvchi, ijro 

etuvchi va sud hokimiyati organlari, hududiy hokimiyat organlari va mahalliy o‘zini 

o‘zi boshqarish organlari, davlat muassasalari, idoralar va boshqalar), ijtimoiy 

tuzilmalar (siyosiy partiyalar va birlashmalar, jamoat tashkilotlari va boshqalar), oila, 

fuqarolar sanaladi. 

O‘zbekiston prezidenti Shavkat Mirziyoyevning 2021-yil 29-noyabrdagi farmoni 

bilan «O‘zbekiston Respublikasi jamoat xavfsizligi konsepsiyasi» tasdiqlandi. 

Konsepsiyada jamoat xavfsizligi sohasidagi asosiy tushunchalarga izoh berib o‘tilgan. 

Jumladan, jamoat xavfsizligi – jamiyatning qonunga xilof tajovuzlar, ijtimoiy va 

millatlararo nizolar, favqulodda vaziyatlar va boshqa tahdidlardan himoyalanganlik 

holati bo‘lib, u jamiyatning barqaror rivojlanishiga xizmat qiladi hamda insonning 

huquqlari, erkinliklari va qonuniy manfaatlari ro‘yobga chiqarilishini ta’minlaydi. 

Bunda milliy manfaatlar sifatida: 

- jamiyatda ijtimoiy-siyosiy barqarorlikni ta’minlash; 

- aholining huquqiy ongi va siyosiy-huquqiy madaniyatini, ijtimoiy faolligi, 

fuqarolik mas'uliyatini oshirish; 

- davlat va jamiyat boshqaruvi tizimini mustahkamlash, davlat va jamiyat 

ishlarini boshqarishda jamoatchilik ishtirokini kengaytirish; 

- mamlakatning ijtimoiy-siyosiy hayotida o‘zini o‘zi boshqarish organlari, 

nodavlat notijorat tashkilotlar, ommaviy axborot vositalarining faol va bunyodkor 

rolini oshirish; 

https://lex.uz/pdfs/5749291

- jamiyatda millatlararo va dinlararo munosabatlarni, diniy bag‘rikenglik 

madaniyatini, do‘stlik, o‘zaro hamkorlik va gumanizmni har tomonlama 

mustahkamlash kabi ustuvor maqsadlar ko‘zlanadi. 

Xulosa o‘rnida shuni aytishimiz mumkinki, xavfsizlik har qanday davrda eng 

dolzarb muammo hisoblangan. Chunki xavfsizlik ta’minlanmas ekan, davlatni, 

jamiyatni rivojlantirishning ilojisi bo‘lmaydi. Yurtimizning tinchligi, osmonimizning 

musaffoligi amalga oshirilayotgan ishlarning natijasi hisoblanadi. Mamlakatni 

rivojlantirish uchun har bir sohada xavfsizlik taminlangan va inson qadri ulug‘langan 

bo’lishi lozim. Zero, Prezidentimiz Shavkat Miromonovich Mirziyoyev ta’kidlaganidek, 

“Xalqimizning xavfsizligi, tinchligi va osoyishtaligini saqlash bugun ham, kelajakda 

ham eng ustuvor vazifamiz bo‘lib qoladi. Chunki faqatgina tinchlik-osoyishtalik 

mamlakatimizning har tomonlama rivojlanishining asosiy kafolatidir”. 

